
30 xaneiro 2019

DÍA ESCOLAR 
POLA PAZ
E A NONVIOLENCIA

Un ano máis achegámonos 
a unha celebración que, desde o
Departamento de Educación e
Cidadanía do Concello de
Santiago de Compostela,
consideramos fundamental, unha
desas datas que sirven para
exemplificar, nun día, o traballo 
e a preocupación de todo o curso
lectivo. Por iso demandamos a
colaboración do equipo directivo,
do profesorado e das familias, para
que cada centro educativo
promova actividades de aula e
colectivas, tal e como demandan,
anualmente, a ONU e a UNESCO.
Precisamente por iso facemos un
chamamento para que o conxunto
do profesorado, co alumnado da
súa escola, colexio e instituto,
organice, arredor da data do
30 de xaneiro, aquelas iniciativas e
actividades que considere máis
acaídas en relación coa paz e a
nonviolencia segundo as idades e
niveis nos que impartan docencia.

Cada ano, desde o
Departamento de Educación e
Cidadanía do Concello, facemos
algunha suxestión, algunha
proposta, sobre a que facer xirar 
as actividades do Día Escolar pola
Paz e a Nonviolencia. Son moitos
os eixes arredor dos que traballar 
e reflexionar este día e tódolos días
do ano, como son, por exemplo, 
os Dereitos Humanos, dos que
vimos de conmemorar o seu 70
Aniversario o pasado 10 de
decembro. Tamén merece moita
atención, pola súa gravidade, 
a prevención da violencia de
xénero e a educación para a
igualdade e contra calquera forma
de discriminación entre homes e
mulleres, sexa no ámbito salarial,
laboral ou nas maneiras de vivir ou
comportarse. A escola é un espazo
privilexiado para abordar, xunto
coas familias, a educación para a
igualdade entre mulleres e homes,
a educación afectivo-sexual, a
prevención das violencias.

Como a educación para a
convivencia democrática, os
valores e as virtudes cívicas e 
de cidadanía, as liberdades e 
a democracia, que non son
simplemente grandes principios
recollidos na Declaración
Universal dos Dereitos Humanos,
na Constitución ou no Estatuto 
de Autonomía, senón que
debemos ter moi presentes, cada
día, dentro e fóra das aulas, porque
non sempre están garantidos ou
vense ameazados. A práctica da
democracia na escola é a mellor
pedagoxía para a paz.

A atención ás persoas e
familias con máis necesidades, 
a solidariedade para con aquelas
persoas, seres humanos, que
chegan fuxindo das guerras ou 
da pobreza buscando futuro para
sí mesmas ou para os seus fillos e
fillas, migrantes ou refuxiadas, 
que son suxeitos de dereitos.
Deber de humanidade, deber de
acollida, nas mellores condicións

posibles, atención, asilo,
educación e sanidade, que
menos!.

A mellora da convivencia
escolar, a prevención das
violencias e dos abusos entre
iguais, máis coñecidos como
bulling, a resolución pacífica de
conflictos, a mediación escolar,
son aspectos moi relevantes que
inciden directamente na vida
diaria dos centros escolares e
sobre os que temos que
reflexionar e intervir coa
colaboración de todas e todos,
incluídas as familias.

O vindeiro día 27 de xaneiro
conmemoramos tamén o Día
Internacional en Memoria das
Víctimas do Holocausto. O Pleno
do Concello acordou por
unanimidade que dediquemos
tempos e espazos escolares para
lembrar e honrar ás víctimas
daquel horror, un dos máis crueis
na historia da humanidade, e que
non podemos nin debemos
esquecer porque estariamos
condenados a repetilo.

Para rematar, en relación cos
temas arredor dos cales podemos
reflexionar e traballar, facemos
unha última suxestión, o perigo
nuclear, sobre a necesidade de que
os gobernos dos estados, asinen o
Tratado contra das armas
nucleares aprobado polas

Nacións Unidas o pasado 7 de
xullo, un paso decisivo para
prohibir o armamento nuclear e
asegurar a paz en todo o mundo 
e que, lamentablemente, aínda
existen países, entre eles España,
que non o teñen ratificado. 
O Pleno do Concello de Santiago
de Compostela foi o primeiro en
aprobar –hai xa meses– xunto coa
Deputación Provincial de 
A Coruña, a petición para a
ratificación do citado Tratado 
polo goberno español, un asunto
que non debería demorarse máis. 

Con este motivo, o mesmo 
día 30 de xaneiro, mércores, 
Día Escolar pola Paz e a
Nonviolencia, nas Escolas Infantís
Municipais realizaremos un acto
conmemorativo. Logo, ás 12:00
horas, faremos, na Praza do
Obradoiro (no Auditorio Abanca
Santiago, situado na Rúa
Preguntoiro, nº 23 en caso de
choiva), con alumnado dos
distintos centros educativos da
cidade, o Símbolo da Paz,
escoitaremos a canción Imagine,
de John Lennon, e leremos un
Manifesto, unha actividade para 
a que solicitamos especialmente 
a súa colaboración, o que
agradecemos de antemán. Pola
tarde, na Escola Municipal de
Música, na Finca Vistalegre,
celebraremos un Concerto 
pola Paz.

Manuel Dios Diz
Concelleiro de Educación e Cidadanía

